
PROCESVERBAL 
Mbledhja e dates 27.10.2025
Me datë 27.10.2025, ora 11:00, u zhvillua mbledhja e radhës e Këshillit Bashkiak sipas  njoftimit të datës 20.10.2025.
Në mbledhje morën pjesë: Albert Muja, Sami Mata, Gazmend Hallaçi, Arjeta Zela, Destan Spahiu, Xhem Visha, Ervis Gjana, Valion Muja, Bajr Bajra, Astrit Dobrushi, Vebi Bajraktari, Bledar Lleshaj, Gëzim Shehu, Halim Peca, Fasli Gërmizi, Edmond Hallaçi, Hume Elezaj, Astrit Cengu, Republika Tusha, Arif Rexhmati, Arjan Cengu, Musë Kastrati, Gazmend Oruçi,
 Konstatohet kuorumi i nevojshëm për fillimin e mbledhjes. Kryetari i Këshillit lexon rendin e ditës :

1. Miratimi i procesverbalit të mbledhjes së datës 09.09.2025.
2. Kërkesë e banorëve të fshatit Mamëz, njësia administrative Kolsh,  lidhur me projektin “Rikonstruksion i rrugës Mamëz-Surroj”.
3. Projektvendim “ Për dhënien e ndihmës ekonomike nga fondi 6%, GUSHT 2025”.
4. Projektvendim “ Për dhënien e ndihmës ekonomike nga fondi 6%, SHTATOR 2025”.
5. Projektvendim “ Për shpërblimin për nxënësit e arsimit parauniversitar të institucioneve arsimore publike që fituan  vendin e parë në aktivitetet kombëtare gjatë vitit shkollor 2024-2025”.
6. Projektvendim “ Për miratimin e raportit të dytë periodik katërmujor ose raportin e monitorimit të zbatimit të buxhetit të bashkisë Janar- Gusht 2025”
7. Projektvendim “ Për miratimin e draft dokumentit të rishikuar të Programit Buxhetor Afatmesëm 2026-2028”.
8. Projektvendim “ Për miratimin e projektit ura pasarelë mbi lumin Leshnicë, lagjja Demnik, Fusharë, njësia administrative Surroj, bashkia Kukës”.
9. Raportim i Drejtorisë së Ujësjellës-Kanalizime Sh.A, për kërkesën  e paraqitur me datë 30.09.2025 nga kryetari i grupit të djathtë të këshillit bashkiak, z. Gëzim Shehu.
Të ndryshme   
Miratohet rendi i ditës.
1.Miratimi i procesverbalit të mbledhjes së datës 09.09.2025. Nuk ka diskutime. Miratohet.
2.Kërkesë e banorëve të fshatit Mamëz, njësia administrative Kolsh,  lidhur me projektin “Rikonstruksion i rrugës Mamëz-Surroj”.
Albert Muja: I kemi bërë kërkesë kryetarit të bashkisë për të qenë prezent sot në mbledhje për të dhënë sqarimet lidhur me pretendimet e banorëve. 
Ramiz Hereni (Drejtor i Financës): -Rikonstruksioni i rrugës Mamëz-Surroj është në listë prioritetesh. Ne si bashki nuk kemi mundësi financiare. Kemi kërkuar financim nga Fondi Shqiptar i Zhvillimit. Jemi në pritje të një përgjigje. 
Gëzim Shehu: Këtu duhet të ishte drejtoria e urbanistikës për të dhënë shpjegime për këtë projekt. 
Bashkim Shala: Ju, në detyrim të Kushtetutës së Republikës së Shqipërisë, ju këkroj që të viheni në lëvizje për këtë çeshtje. 1.7 milion ton mineral kalon nga kjo zonë, me efekte në buxhetin e shtetit. Ne i kemi drejtuar një shkresë Fondit Shqiptar të Zhvillimit dhe përgjigjia është se rikonstruksioni i kësaj rruge kërkon fond të madh. Është devijuar fondi i parashikuar për rikonstruksionin e kësa rruge. Kam të gjithë dokumentacionin që e provon këtë. Regjistri i prokurimeve publike është i pari. I jemi drejtuar edhe Ministrisë së Infrastrukturës. Financimi i kësaj rruge ishte prioritar për vitin 2025. Jemi në fund të vitit 2025 dhe ende nuk ka filluar. 
[bookmark: _GoBack]Albert Muja: Ju kërkoj që t’i përmbaheni temës për të cilën ju është dhënë fjala. Këshilli Bashkiak Kukës merr vendime dhe përgjigjet vetëm për territorin brenda bashkisë Kukës. Këshilli i ka kryer detyrimet e veta. Kemi zbatuar të gjitha detyrimet ligjore. Kemi njoftuar kryetarin e bashkisë për të qenë i pranishëm sot për të dhënë shpjegimet e tij.
(Ora 11: 20 vjen në mbledhje Musë Kastrati dhe Gazmend Oruçi)
Fasli Gërmizi: T’ju jepet fjala banorëve të shprehin shqetësimet e tyre.
Agim Demnushaj (banor i fshatit Mamëz) : Ne kryesisht kemi nevojë për ndihmën tuaj. Jo vetëm që nuk ka investim, por rruga prej shumë vitesh nuk ka as mirëmbajtje të zakonshme. 
Ne kërkojmë të dimë pse është devijuar fondi për investimin e kësaj rruge? Kërkojmë ndihmën tuaj për zgjidhjen e këtij problemi.
Përfaqësues i banorëve: Rikonstruksioni i rrugës është premtim i ministres zj. Belinda Balluku. Janë 2 njësi administrative. Janë shumë fabrika që ushtrojnë aktivitet në zonën tonë. Prej shumë vitesh gjendja e kësaj rruge është shumë e keqe. Doja që sot të ishte i pranishëm dhe të dëgjonte shqetësimet tona edhe kryetari i bashkisë. Në pjesën e Mamëzit zhyten makinat nëpër gropa. 12 vite nuk është vënë dorë. 
(Ora 11:24 vjen në mbledhje Arjan Cengu).
Fasli Gërmizi: I falenderojmë banorët të cilët kanë qenë të duruar. Jemi në fund të vitit 2025 dhe ende ne flasim për rrugë. Ne i devijojmë fondet e investimeve sipas shijeve të kryetarit. 
Ne si këshill kemi kryer detyrimet tona dhe do të vazhdojmë të jemi mbështetje për banorët. Ne këtu jemi për të përfaqësuar grupe interesi dhe jo interesa individësh. Zona është shfrytëzuar dhe dëmtuar në maksimum. Reagimi i banorëve do të përshkallëzohet ashtu siç ka ndodhur në Kolsh, Përbreg dhe Shishtavec.
Këtu nuk jemi për të rregulluar punë personale. Kështu kemi dhe komunitetin e njësisë administrative Grykë-Cajë.
Në  Mamëz ku shkohet dhe bëhen takime të dështuara pa ditur qëllimin e dhënies së ngastrës. Kur shkohet diku, duhet të shkohet me project: ky është projekti, ky është qëllime dhe ky përfitimi i komunitetit.
Jemi pro investimeve, por duke përfituar edhe banorët. Nuk mund t’i lëmë shqetësimet e banorëve në dorë të fatit. 
Kisha edhe diçka në lidhje me ndihmën ekonomike. Ne nuk po i mbajmë gjallë ata, por nuk mund të pranoj të mos mblidhemi për t’ju miratuar ndihmën. 
Astrit Dobrushi: I drejtohem këshillit bashkiak meqë jemi edhe para miratimit të buxhetit të vitit 2026. Në këtë buxhet, rikonstruksioni i rrugës Mamëz-Surroj duhet të jetë kriter i panegociueshëm. Nuk mund të qëndrojë më si prioritet, por duhet të bëhet realitet. 
Gëzim Shehu: Për mbledhjen e radhës kërkoj informacion të detajuar për këtë projekt ( A ekziston projekti, në çfarë faze është, kush e financon, a kemi ne mundësi financiare për realizimin e tij?)
Musë Kastrati: Minimalisht duhet mirëmbajtje e rrugës. Është premtuar disa herë dhe nuk po bëhet. Buxheti i bashkisë është i vogël por duhet të veprojmë në mënyrë institucionale duke iu drejtuar edhe qeverisë. 
Gazmend Hallaçi: Banorët kanë plotësisht të drejtë. Në shumë njësi administrative ka probleme të theksuara me rrugët. 
Arif Rexhamti: Kur kërkova të monitorohen fondet, ju e hodhët poshtë vendimin. Kur kemi miratuar buxhetin, kemi miratuar fondet për këtë rrugë. U bë ndryshim buxheti dhe këtu fillon problemi. Ju kam thënë që po lini jashtë investimin e rrugës Surroj. Ndoshta nuk do ishte realizuar gjithsesi sepse ishte bashkëfinancim, por problemi kryesor ishte që ju s’duhet ta bënit ndryshimin. Me gjithë dëshirën për investimin në Shëmri, duhej të ishin prioritare rrugët dhe infrastruktura. Në Mamëz ka minerale të rrezikshme megjithatë vazhdon puna me karriera, shfrytëzimi i mineraleve dhe banorët janë në gjendje të mjerueshme pa rrugë. Ne nuk mund t’i japim zgjidhje sot këtij problemi. Po na shtohen problemet një nga një. Shërbimet janë detyrime ligjore. Mendoj që nuk duhet të jemi noterë të ndryshimeve buxhetore. Pse nuk kushtëzohen firmat që kryejnë aktivitet shfrytëzimi, të kenë detyrime ndaj komunitetit? Në buxhetin e vitit 2026 nuk do të votoj nëse nuk janë financimet për rrugët: shtanë, Mamëz-Surroj, Cajë, etj. 
Albert Muja: Në lidhje më tjetërsimin e pronave apo dhënien e tyre në përdorim, duhet të saktësohet se janë kryer në çdo rast konsultimet publike.
Vijohet me shqyrtimin e projektvendimeve.
3.Projektvendim “ Për dhënien e ndihmës ekonomike nga fondi 6%, GUSHT 2025”.
Gazmend Hallaçi: Kemi kaluar në komision ndihmën ekonomike nga fondi 6 % për muajt gusht dhe shtator. 
Bashkim Guri: Për muajin gusht janë 395 familje përfituese. Nuk ka diskutime. Miratohet.
4. Projektvendim “ Për dhënien e ndihmës ekonomike nga fondi 6%, SHTATOR 2025”. Miratohet.
5.Projektvendim “ Për shpërblimin për nxënësit e arsimit parauniversitar të institucioneve arsimore publike që fituan  vendin e parë në aktivitetet kombëtare gjatë vitit shkollor 2024-2025”.
Fasli Gërmizi: Projektvendimi është shqyrtuar në komision. Kam lënë një vërejtje pë hartimin e kritereve për këto shpërblime si dhe miratimin e tyre në këshillin bashkiak. Kur hartohet buxheti, drejtorive të shkollave duhet t’ju dërgohet shkresë dhe kërkesat e tyre të përfshihen në buxhet (buxhetim me pjesëmarrje). Të furnizohen me lëndë ngrohëse të gjitha shkollat, kopshtet e cerdhet.
(Ora 11:54 largohen nga mbledhja: Edmond Hallaçi, Xhem Visha, Valion Muja, Bajr Bajra).
Gëzim Shehu: Duhet të jenë të pranishëm drejtoritë përkatëse gjatë mbledhjeve. 
Albert Muja: Administrata e bashkisë duhet t’i përgjigjet këshillit bashkiak.
Miratohet pika 5.
Shqyrtohet pika 6. Projektvendim “ Për miratimin e raportit të dytë periodik katërmujor ose raportin e monitorimit të zbatimit të buxhetit të bashkisë Janar- Gusht 2025”. Miratohet.
Projektvendim “ Për miratimin e draft dokumentit të rishikuar të Programit Buxhetor Afatmesëm 2026-2028”. Miratohet.
Projektvendim “ Për miratimin e projektit ura pasarelë mbi lumin Leshnicë, lagjja Demnik, Fusharë, njësia administrative Surroj, bashkia Kukës”, nuk ka kaluar në komisionin përkatës pasi ky komision nuk është mbledhur. 
Gëzim Shehu: Ne po i kërkojmë llogari ujësjellësit dhe nuk paraqiten as për të dhënë informacion. Kjo është fyese për këshillin. Duhet t’i bëni sërish një kërkesë që të jenë të pranishëm në mbledhje e të japin llogari para këshillit. 
Albert Muja: Kemi një informacion me email për këtë çështje. Ndërpritet mbledhja 5 minuta për shkak të kuorumit. 
Rifillon mbledhja në orën 12:03.
Kemi një projektvendim për mbështetje të një familje, banesa e të cilëve është dëmtuar nga zjarri. Shtohet në rend dite si rast emergjent. Miratohet me të gjitha votat pro. 
Mbyllet mbledhja dhe firmoset procesverbali.
Kukës, datë 27.10.2025

Kryetari i Këshillit                                                                                   Sekretari i Këshillit 
Albert MUJA                                                                                         Eridona RAMALLARI

